
R  E  P U  B  L  I  K  A    E   S  H  Q  I  P  Ë  R  I  S  Ë
 KËSHILLI BASHKIAK
V E N D I M

Nr. 4, datë 10.02.2022
“PËR
MIRATIMIN E RREGULLORES PËR ORGANIZIMIN E KONKURSEVE NDËRKOMBËTARE PËR ZHVILLIMIN E TERRITORIT PËR ZONËN E BULEVARDIT TË RI, PARKUT QËNDROR DHE LUMIT TË TIRANËS”
Në mbështetje të nenit 8, pika 2, nenit 9, pika 1/1.1, shkronja “b”, nenin 23, pika 14, shkronjës “k”, të nenit 54 dhe nenit 64, shkronja “a” të ligjit nr.139/2015 “Për vetëqeverisjen vendore”, të ndryshuar, ligjit nr. 44/2015 “Kodi i Procedurave Administrative i Republikës së Shqipërisë”, ligjit nr.107/2014, “Për planifikimin dhe zhvillimin e territorit”, të ndryshuar, vendimit nr. 408, datë 13.05.2015, të Këshillit të Ministrave “Për miratimin e rregullores së zhvillimit të territorit”, të ndryshuar; vendimit nr. 686, datë 22.11.2017, të Këshillit të Ministrave “Për miratimin e rregullores së planifikimit të territorit”, vendimit nr.1, datë 14.4.2018, të Këshillit Kombëtar të Territorit “Për miratimin e Planit të Përgjithshëm Vendor Bashkia Tiranë”, vendimit nr. 5, datë 26.07.2018, të Këshillit Kombëtar të Territorit “Për miratimin e lejes së zhvillimit për zonën e bulevardit, parkut qendror dhe lumit të Tiranës, Bashkia Tiranë”, të ndryshuar, si dhe në vijim të memos nr. 5197, datë 03.02.2022, të Drejtorisë së Përgjithshme të Planifikimit dhe Zhvillimit të Territorit, me propozim të kryetarit të Bashkisë, Këshilli Bashkiak, 

VENDOSI:
1. Miratimin e rregullores “Për organizimin e konkurseve ndërkombëtare për zhvillimin e territorit për zonën e Bulevardit të Ri, Parkut Qëndror dhe Lumit të Tiranës”, sipas tekstit bashkëlidhur dhe pjesë përbërëse të këtij vendimi.
2. Ngarkohen kryetari i Bashkisë, Drejtoria e Përgjithshme e Planifikimit dhe Zhvillimit të Territorit dhe Drejtoria e Përgjithshme e Marrëdhënieve me Jashtë dhe Publikun, për zbatimin e këtij vendimi.
Ky vendim hyn në fuqi sipas përcaktimeve të pikës 6, të nenit 55, të ligjit nr. 139/2015, “Për vetëqeverisjen vendore”, të ndryshuar.

N Ë N K R Y E T A R 
VJOLLCA BRAHO
RREGULLORE PËR ORGANIZIMIN E KONKURSEVE NDËRKOMBËTARE PËR ZHVILLIMIN E TERRITORIT PËR ZONËN E BULEVARDIT TË RI, PARKUT QËNDROR DHE LUMIT TË TIRANËS”
Shkurt, 2022
Neni 1

Objekti dhe qëllimi 

1. Kjo urdhëresë ka për objekt përcaktimin e rregullave për vënien në zbatim të procedurave për realizimin e konkurrseve ndërkombëtare për zhvillimet në zonën e bulevardit, parkut qendor dhe lumit të Tiranës.

2. Qëllimi i kësaj rregulloreje është përcaktimi i të drejtave dhe detyrimeve të Bashkisë Tiranë, zhvilluesve privat dhe studiove arkitekturore për realizimin e konkurseve ndërkombëtare, me qëllim përthithjen e produkteve të cilat pasurojnë vlerat arkitektonike dhe urbane të kryeqytetit për realizimin e zhvillimit, në zonat e propozuara për konkurse me interes privat. 

Neni 2

Përkufizime 

Në kuptim të kësaj urdhërese, termat e mëposhtëm kanë këto kuptime:

1. “Parcelë”,është sipërfaqja e tokës e identifikuar me numër të parcelës kadastrale dhe e regjistruar në regjistrin e pasurive të paluajtshme.

2. “Detyrë projektimi”, është dokumenti që ka për qëllim hartimin e projekt-preventivit të zbatimit të projektit, pasi për realizimin e projektit projektuesi duhet të njihet me informacionin ekzistues lidhur me të dhënat që kërkon projekti sipas detyrës së projektimit. Cilësia e studimit dhe projektimit duhet të jetë e tillë që të arrihen standardet e kërkuara dhe të plotësojë kushtet teknike të projektimit në fuqi.

3. “Këshilli teknik”, është këshilli teknik i ngritur me urdhërin nr. 11987 datë 20.04.2016 të Kryetarit të Bashkisë Tiranë “Për ngritjen e Këshillit Teknik të Bashkisë Tiranë” (i ndryshuar).
4. “Sekretariati Teknik”, jane anëtarët e Këshillit Teknik të Drejtorisë së Përgjithshme të Planifikimit dhe Zhvillimit të Territorit sipas urdhërit nr. 11987, datë 20.04.2016 të kryetarit të Bashkisë “Për ngritjen e Këshillit Teknik të Bashkisë së Tiranës” (i ndryshuar) dhe tre anëtarë të tjerë të përzgjedhur nga drejtori i përgjithshëm i Drejtorisë së Përgjithshme të Planifikimit dhe Zhvillimit të Territorit.
5. “Njoftim publik”, është njoftimi paraprak i palëve të interesuara dhe/ose publikut, i kryer në kohë të mjaftueshme, nëpërmjet një apo disa prej mjeteve tradicionale të informimit, me qëllim informimin e palëve të interesuara për kohën, vendin dhe qëllimin e takimit publik. 
6. “Mjete të informimit” sipas kësaj rregulloreje, janë:

- posta elektronike;
- lajmërim publik i cili afishohet në mjediset e atuoritetit vendor të planifikimit dhe në hapësira të tjera që kanë aksesueshmëri të gjerë nga publiku;
- lajmërimi në adresën zyrtare të autoritetit vendor të planfikimit.

7. “Vendimi nr. 5/2018”, nënkupton vendimin nr. 5, datë 26.07.2018, të Këshillit Kombëtar të Territorit “Për miratimin e lejes së zhvillimit për zonën e bulevardit, parkut qendror dhe lumit të Tiranës, Bashkia Tiranë”.

8. “Territor vendor”, është hapësira gjeografike tokësore, nëntokësore, ujore e ajrore, që përputhet me ndarjet administrative-territoriale të njësive të qeverisjes vendore, sipas legjislacionit në fuqi.

9. “Zhvillues privat”, është personi juridik që shpreh interesin për zhvillim, në një apo disa parcela të caktuara.

10. “Konkurs ndërkombëtar”, është konkurrsi i shpallur nga Bashkia Tiranë në lidhje me zhvillimin e një apo disa parcelave nënë përputhje me zonat e përcaktuara në vendimin nr. 5, datë 26.07.2018, të Këshillit Kombëtar të Territorit.

11. “Studio Arkitekturore”,përkatësisht studio të licensuara, me eksperiencë ndërkombëtare në fushën e arkitekturës, projektimit urban apo dhe planifikimit të cilët përmbushin kriteret e përcaktuara në këtë rregullore.
12. “Nisma” nënkupton publikimin e Vendimit të Kryetarit për shpalljen e realizimit të konkursit sipas kësaj urdhërese, dhe identifikimin e parcelës apo grup-parcelave për zhvillim.
Neni 3

Paraqitja e kërkesës nga zhvilluesit privat të interesuar

1. Çdo zhvillues privat i interesuar mund të paraqes pranë Bashkisë Tiranë, propozimin konkret për shprehjen e interesit për zhvillimin e një apo disa parcelave me qëllim inicimin e procedurave për zhvillimin e konkursit ndërkombëtar, në përputhje me zonat e përcaktuara në vendimin nr. 5/2018”.

2. Propozimi i zhvilluesit privat për shprehjen e interesit të shoqërohet me detyrën e projektimit, genplanin e parcelës/parcelave për zhvillim, si dhe informacioni mbi statusin juridik të tyre të marrë nga Agjencia Shtetërore e Kadastrës. Kartelat e pasurisë dhe hartat kadastrale në momentin e dorëzimit të dokumentacionit duhet të jenë të tre muajve të fundit. 

3. Pas marrjes së propozimit nga zhvilluesi privat i interesuar, Drejtoria e Përgjithshme e Planifikimit dhe Zhvillimit të Territorit, brenda 10 ditëve pune, vlerëson komformitetin e propozimit të përcaktuar në pikën 1, në përputhje me vendimin nr. 5/2018, dhe e përcjell për shqyrtim të mëtejshëm pranë Sekreteriatit Tenik.

4. Sekretariati Teknik, brenda 5 ditëve pune nga përcjellja e propozimit sipas pikës 3, të këtij neni, shqyrton propozimin e paraqitur dhe e përcjell atë pranë kryetarit të Bashkisë për vijimin e procedurave për miratimin e Nismës për shpalljen e konkursit dhe përcaktimin e anëtarëve të Jurisë.

5. Vendimi për miratimin e nismës për shpalljen e konkursit përmban: zonën që do të përfshihet në zhvillim dhe për të cilën do të realizohet konkursi ndërkombëtar; dokumentacioni që duhet të paraqesin konkurentët pjesëmarrës në konkurim; afatin e paraqitjes së dokumentacionit; mënyrën dhe procedurën e zhvillimit të konkursit; vendin, datën dhe orën e hapjes së dokumentacionit në prani të përfaqësuesve të studiove që kanë shfaqur interesin, përfaqësuesit e anëtarëve të jurisë si dhe çdo detaj tjetër mbi këtë procedurë konkuruese që duhet të përmbushet nga palët pjesëmarrëse.

Neni 4

Miratimi për zhvillimin e konkursit ndërkombëtar

1. Pas shpalljes së nismës dhe miratimit të anëtarëve të Jurisë, brenda 15 ditëve pune, kjo e fundit vijon me shqyrtimin dhe miratimin e Detyrës së Projektimit dhe sistemit të pikëzimit.
2. Pas përfundimit të afatit të përcaktuar në pikën 1, miratimit të detyrës së projektimit dhe sistemit të pikëzimit, brenda 5 ditëve pune, zhvilluesi privat njoftohet zyrtarisht nga Juria.
3. Zhvilluesi privat i interesuar brenda 5 ditëve pune nga njoftimi, duhet të depozitojë një deklaratë noteriale në të cilën të shprehi vullnetin për vijimin e mëtejshëm të kësaj procedure duke marrë përsipër të gjitha shpenzimet që rrjedhin nga konkursi si dhe shpërblimin e konkurentëve finalist. Në përfundim të konkursit, Sekretariati Teknik informon zhvilluesin privat mbi të gjitha shpenzimet që kanë rrjedhur nga kjo procedurë, si dhe për masën e shpërblimit që duhet ti akordohet secilit prej konkurentëve finalist.

4. Zhvilluesi privat pas administrimit të informacionit të përcaktuar në pikën 3, të këtij neni detyrohet të lidhi aktmarrëveshjen me secilin konkurent finalist për shlyerjen e këtij detyrimi.

Neni 5

Publikimi i nismës për zhvillimin e konkursit ndërkombëtar dhe detyrës së projektimit
Bashkia Tiranë, nëpërmjet DPPZHT, brenda 5 (pesë) ditëve nga depozitimi i deklaratës noteriale të përcaktuar në pikën 3, të nenit 4, të kësaj rregulloreje, ndjek procedurat e nevojshme për publikimin nëpërmjet mjeteve të informimit, të vendimit të kryetarit për miratimin e nismës dhe detyrën e projektimit të miratuar nga Juria.

Neni 6

Procedura dhë mënyra e zhvillimit të konkursit

1. Zhvillimi i konkursit ndërkombëtare për zonën objekt i propozimit sipas përcaktimeve të vendimit nr. 5/2018, kalon nëpër dy faza, mbi kriteret kualifikuese që përbëjne fazën e parë dhe më pas ato vlerësuese, që përfshijnë fazën e dytë.

2. Në fazën kualifikuese, brenda 20 ditëve nga data e publikimit të nismës për zhvillimin e konkursit ndërkombëtar dhe detyrës së projektimit, sipas nenit 5 të kësaj rregulloreje, studiot e interesuara dorëzojnë pranë protokollit të Bashkisë Tiranë, dokumentacionin që vërteton se:
a. nuk është në proces falimentimi;

b. nuk është dënuar për shkelje penale, sipas parashikimeve të legjislacionit për përgjegjësinë penale të personit juridik;

c. nuk është dënuar me vendim të gjykatës të formës së prerë, që lidhet me aktivitetin profesional, të lëshuar nga Qendra Kombëtare e Biznesit;

ç. ka plotësuar detyrimet fiskale;

d. ka paguar të gjitha detyrimet e sigurimeve shoqërore, të lëshuar nga administrata tatimore;

e. ekstrakt historik i studios, ku të ketë të përcaktuar objektin e veprimtarisë të sajj.  

f. vërtetim që vërteton se ka eksperiencë minimale prej 5 vitesh projektim në fushën përkatëse dhe me eksperienca të ngjashme. 

g. mban përgjegjësi ligjore për vërtetësinë e deklarimeve në dokumentacionin e dorëzuar në konkurrim. Në rast konstatimi të të dhënave të rreme, në çdo rast juria skualifikon subjektin konkurrues;

3. Dokumentacioni që do të depozitohet duhet të jetë origjinal ose kopje të noterizuara. 

4. Brenda 10 ditëve pune pas përfundimit të afatit për dorëzimin e dokumentacionit, sipas pikës 2  të këtij neni, sekretariati teknik shqyrton dhe vlerëson dokumentacionin e paraqitur dhe përgatit një raport përmbledhës dhe ia paraqet jurisë së konkursit në lidhje me subjektet që kualifikohen për fazën finale dhe subjektet që skualifikohen për shkak të mospërmbushjes së kritereve. Mosplotësimi i një prej kritereve kualifikuese ose mosdorëzimi i një dokumenti apo të dokumenteve të rreme e të pasakta, konsiderohen kusht për skualifikim. 

5. Subjektet konkuruese të cilët nuk kanë kaluar në fazën finale, brenda 5 (pesë) ditëve pune, nga publikimi i listës, kanë të drejtën e ankimit te kryetari i Bashkisë ose personi i autorizuar prej tij, i cili brenda 5 (pesë) ditëve pune i kthen përgjigje me shkrim ankuesit.

6. Të gjithë konkurentët që përmbushin kriteret kualifikuese sipas përcaktimeve të këtij neni, kalojnë në fazën finale. Pas përfundimit të afatit apo procedurave të ankimit, juria me vendim shpall listën e finalistëve dhe e publikon atë në faqen zyrtare të Bashkisë Tiranë dhe sipas mjeteve të njoftimit të përcaktuara në këtë rregullore.

7. Brenda 30 ditëve nga publikimi i listës, finalistët duhet të depozitojnë projekt idetë me nenshkrim elektronik (në forme digitale në Cd) dhe me panele pranë Bashkisë Tiranë, sipas afateve të përcaktuara në këtë urdhërese. Projekt idetë do t’i përshtaten formatit të projekteve sipas percaktimeve të neneve 9 dhe 10 të VKM 408, datë 13.05.2015 “Për miratimin e rregullores së zhvillimit të territorit” (e ndryshuar). 
8. Në rast se konkurenti nuk paraqet projekt idenë brenda afatit prej 30 ditësh, konkurenti konsiderohet i tërhequr nga konkurimi dhe konkurimi vazhdon me konkurentët e tjerë.

9. Konkurentët vlerësohen në përputhje me projektin dhe zgjidhjen mbi propozimin e ofruar për zhvillimin e parcelës apo parcelave sipas zonave të përcaktuara në vendimin nr. 5/2018.

Neni 7

Juria e konkursit

1. Juria e konkursit për vlerësimin e propozimeve të paraqitura nga studiot e arkitekturës, ngrihet me vendim të kryetarit të Bashkisë dhe kryesohet prej tij dhe përbëhet nga:

- 3 (tre) përfaqësues të përzgjedhur nga kryetari i Bashkisë Tiranë;

- 3 (tre) përfaqësues nga grupet e interest;

2. Juria e konkursit do të asistohet në këtë proçedurë nga sekretariati teknik të cilët kryejnë çdo detyrë që iu ngarkohet nga juria. 

3. Nuk mund të marrin pjesë si anëtarë të jurisë dhe sekretariatit, personat që kanë konflikt interesi me konkurentët pjesëmarrës në konkurim, sipas kuptimit të ligjit për konfliktin e interesit dhe, për këtë arsye, anëtarët e komisionit nënshkruajnë deklaratën për konfliktin e interesave.
4. Me propozim të çdo anëtari të jurisë ose me iniciativë të tij, kryetari i jurisë mund të thërras ekspertë të fushës apo përfaqësues nga institucione të tjera për të dhënë mendimin/ekspertizën e kërkuar.
Neni 8

Vendimet e jurisë

1. Juria shqyrton projektet e paraqitura nga studiot vetëm mbi bazën e kritereve të përcaktuara në detyrën e projektimit. 

2. Juria është e pavarur në vendimet dhe opinionet e saj.

3. Juria harton, regjistron në një raport, që nënshkruhet nga të gjithë anëtarët e saj, renditjen sipas sistemit të pikëzimit të miratuar sipas pikës 1, të nenit 4, së bashku me komentet apo vërejtjet konkrete dhe, nëse është e nevojshme, listën e pyetjeve që mund të kenë nevojë për sqarime.

4. Nëse është e nevojshme, përfaqësuesit e studiove mund të ftohen për t’iu përgjigjur pyetjeve që juria ka listuar në proçesverbal, për të sqaruar çdo aspekt të projekteve të paraqitura.

5. Juria mban proçesverbal për diskutimet e zhvilluara në përputhje me pikën 4 të këtij neni.

6. Në përfundim të kësaj proçedure, juria del me vendim për renditjen finale të projekteve të paraqitura nga studio, duke u bazuar në: Krijimtarinë; Përshtatshërinë e propozimit me funksionin e kërkuar; Faktori i lartë i zbatueshmërisë së idesë së projektimit; Lidhje dhe impaktin i propozimit me kontekstin, sipas sistemit të pikëzimit të përcaktuar në detyrën e projektimit.
Neni 9

Shpallja e fituesit 

1. Vendimi i Jurisë me renditjen e finalistëve publikohet në faqen zyrtare të Bashkisë Tiranë si dhe me çdo mjet tjetër të informimit me publikun. 

2. Studio e renditur e para konsiderohet studio fituese dhe projekti i paraqitur do t’i nënshtrohet procesit të realizimit të projektit të zbatimit dhe procedurave të metejshme për pajisje me leje ndërtirmi sipas kuadrit ligjor në fuqi në fushën e planifikimit dhe zhvillimit të territorit.
3. Studiot e tjera finaliste do të shpërblehen për pjesëmarrjen në konkurs sipas parashikimeve të vendimit nr. 354, datë 11.05.2016 të Këshillit të Ministrave “Për miratimin e manualit të tarifave për shërbime në planifikim territori, projektim, mbikëqyrje dhe kolaudim”.


4. Shpenzimet per realizimin e konkursit dhe shpenzimet për shpërblimin e konkurentëve finalist do të përballohen nga zhvilluesi privat që shpreh interesin për realizimin e konkursit, sipas deklaratës noteriale të përcaktuar në pikën 3, të nenit 4, të kësaj rregulloreje.

